ТАНИЛЦУУЛГА

“Төрийн болон орон нутгийн өмчит 
хуулийн этгээд байгуулахыг хориглох тухай”
Улсын Их Хурлын тогтоолын төсөл 

Монгол Улсын Үндсэн хуулийн 5 дугаар зүйлийн 5.1-д “Монгол Улс дэлхийн эдийн засгийн хөгжлийн түгээмэл хандлага, өөрийн орны өвөрмөц онцлогт нийцсэн олон хэвшил бүхий эдийн засагтай байна.” гэж заасан боловч олон хэвшил бүхий эдийн засаг бодит байдал дээр бүхий л салбар дээр төрийн өмч зонхилсон эдийн засагтай болсон байна. ДНБ-нд төрийн салбарын эзлэх хувь хэмжээ хувийн хэвшлийнхээс хавьгүй ихэссэн нь үүний бодит жишээ юм. Энэ нь чөлөөт зах зээлийн эдийн засгийг Монгол улсад хөгжүүлэхэд хамгийн том саад бэрхшээл болж байна. Төр бизнесийн муу менежер гэдгийг төрийн өмчит олон компанийн бодит байдал дээрээс харах боломжтой. Иймээс нэмж төрийн өмчит төрийн болон орон нутгийн өмчит хуулийн этгээд шинээр байгуулахыг хориглох зайлшгүй шаардлага үүсээд байна. Хүний эрх чөлөө бол хуваагдашгүй ойлголт юм. Тиймээс бизнесүүдийг төр булааж хийгээд байх тохиолдолд хүний бүтээлч, чөлөөт сэтгэлгээ хумигдаж, эдийн засгийн эрх чөлөө нь хязгаарлагдмал байдалд шилжинэ. Тархи, мэдрэмж, сэтгэхүйд эрх чөлөө бол нэг л ойлголт. Иймд, энэ (эдийн засгийн) эрх чөлөө хумигдахад эрх чөлөөний тухай ерөнхий ойлголт агшина. Нөгөө талаасаа дарга нарын бусдын өмнөөс эдийн засгийн шийдвэр гаргаж, хүний хувь заяны “аврагч болох” амбиц улам хэвийн мэт болон бэхжинэ. Сүүлдээ бүхнийг мэддэг, бүхнийг заадаг болно. Өөрөөр хэлвэл эдийн засгийн эрх чөлөөний хумигдал алсдаа бусад бүх эрх чөлөөнд нөлөөлж, ардчилсан тогтолцоог ганхуулна. Хувь хүний эрх чөлөөний хумигдсан зайг төрийн эрх мэдэл нөхнө. Товчхондоо захиргаадалтын эдийн засаг дээр ардчилал тогтох магадлал бага. Хувийн хэвшлээ хөгжүүлж байж ардчилалаа хамгаалж авч үлдэх боломжтой юм. 
Одоо үйл ажиллагаа явуулж байгаа Төрийн болон орон нутгийн өмчит хуулийн этгээдийн санхүү, нягтлан бодох хяналтыг сайжруулах, Шинэ сэргэлтийн бодлогын 6.4-т заасны дагуу Төрийн болон орон нутгийн өмчит хуулийн этгээдийн  боломжит хэсгийнх нь хувьцааг Монголын хөрөнгийн бирж дээр гарган арилжиж олон нийтэд нээлттэй хувьцаат компани болгон өөрчлөх бодлогын хэрэгжилтийг эрчимжүүлэх шаардлага тулгараад байна. Төрийн өмчит хуулийн этгээдийн санхүү, нягтлан бодох хяналтыг сайжруулж олон улсын жишигт хүргэж байж төрийн өмчийн аливаа хулгайгаас сэргийлж чадна. 
Гадаадад хувьцаа нь арилжаалагдаж буй Монголд бүртгэлтэй компаниудын хувьцааг Монголын хөрөнгийн бирж дээр арилжаалах эрх зүйн үндсийг тавьсан Үнэт цаасны зах зээлийн тухай  хуулийн 6.3, 6.4 дахь зүйлийн хэрэгжилтийг гүйцэт хангаж ажиллах шаардлагатай байна. Ингэж хангаж ажиллахыг эрчимүүлэхэд энэхүү Улсын их хурлын тогтоол чухал нөлөөтэй юм. 

Иймээс “Төрийн болон орон нутгийн өмчит хуулийн этгээд байгуулахыг хориглох тухай” Улсын Их Хурлын тогтоолын төслийг боловсрууллаа.

Тогтоолын төсөлд 2022 оны .... сарын ..... өдрөөс эхлэн Төрийн болон орон нутгийн өмчит хуулийн этгээд шинээр байгуулахыг хориглох, одоо үйл ажиллагаа явуулж байгаа Төрийн болон орон нутгийн өмчит хуулийн этгээдийн санхүү, нягтлан бодох хяналтыг сайжруулах, Шинэ сэргэлтийн бодлогын 6.4-т заасны дагуу Төрийн болон орон нутгийн өмчит хуулийн этгээдийн  боломжит хэсгийнх нь хувьцааг Монголын хөрөнгийн бирж дээр гарган арилжиж олон нийтэд нээлттэй хувьцаат компани болгон өөрчлөх бодлогын хэрэгжилтийг эрчимжүүлэх, гадаадад хувьцаа нь арилжаалагдаж буй Монголд бүртгэлтэй компаниудын хувьцааг Монголын хөрөнгийн бирж дээр арилжаалах эрх зүйн үндсийг тавьсан Үнэт цаасны зах зээлийн тухай  хуулийн 6.3, 6.4 дахь зүйлийн хэрэгжилтийг гүйцэт хангаж ажиллуулах, эдгээрийг Монгол Улсын хөгжлийн бодлого, төлөвлөлтийн баримт бичигтэй уялдуулан холбогдох хууль тогтоомжийн дагуу зохих арга хэмжээг зохион байгуулан шийдвэрлэхийг Монгол Улсын Засгийн газарт даалгах бодлого зохицуулалтыг тусгасан болно.

